
Inatsisartunut ilaasortaq 

Karl Lyberth 

Siumut 

 

Asasara Karl Lyberth – qujanaq allakkannut ulloq 04. oktober 2010-meersunut, taakku-

nuuna uannut apeqquteqarputit ukuninnga: 

 
1. Namminersorlutik Oqartussani akiliisitsiniartarnermik suliaqartunit pikko-

rissartitsinerit ingerlanneqarpat?  
a. Ingerlatsisoqarpallu suut ingerlanneqarpat? 

 
2. Nunaqarfinni najugaqartunik akiligassalinnik akiliisitsiniartarnerit inger-

lanneqarpat? 
a.  Ingerlatsisoqarpallu akiliisitsiniarnerit qanoq ingerlanneqarpat? 

 

Apeqqutit siulleq eqqarsaatigalugu paasissutissiissutigisinnaavara Akiliisitsiniartarnermik 

suliassap qitiusumut katersorneqarneranut atatillugu Qitiusumik Akiliisitsiniartarfimmi 

sulisut tamarmik 2008-mi martsip qaammataata naanerani Nuummi katersuusinneqar-

simasut, tamatumani ilaatigut sulinermi periutsinik sulinerminni atugassaminnik paasi-

tinneqarlutik, soorluttaaq akiliisitsiniariaatsini assigiinngitsuni, innuttaasut inatsisitigut 

illersorneqarnerat pillugu il.il. ilinniartinneqarlutik. 

 

Eqqartuussisarnermik inatsisip ukiut 2009/2010 nikinneranni atuutilerneranut atatillugu 

akiliisitsiniartarnermik suliaqartut affaasa miissaat 2009-mi novemberip qaammataani 

katersortinneqarput pisortat pisassarisaasa pinngitsaaliinikkut akilersinniarneqartarnerat 

pillugu inatsimmi nutaami aalajangesakkat pikkorissaatigitinneqarlutik, sulisullu pikkoris-

sarnermi peqataasut kingorna akiliisitsiniartarfiup allaffiini assigiinngitsuni suleqatiminnik 

suleqateqaatigalutik ilinniartitsissallutik. 

 

Aammattaaq 2010-ip ingerlanerani, pingaartumik akileraarutit A-nut akiitsuulersimasut 

akilersinniarneqarnissaat siunertaralugu, sulisut angalaneri katillugit arfinillit aaqqis-

suunneqarsimapput, taakkunani akiliisitsiniartarfimmi akiliisitsiniartartut (pantefogedit) 

sungiusimasaqarnerpaat nunami angalaarlutik, ilaatigut akiligassaqarnerpaani arlalinni 

pigisanik arsaarinnissuteqarnikkut akiliisitsiniarnissaq siunertaralugu, ilaatigullu tamatu-

munnga atatillugu sumiiffinni akiliisitsiniartartut annikitsumik pikkorissartinneqarlutik, 

taamaalillutik taakku siunissami suliassanik taakkuninnga suliaqarsinnaasunngorlugit. 

 

Taamaattumik isumaqarpunga akiliisitsiniartarfimmi akiliisitsiniartartut ilinniarteqqinne-

qarnissaq pisariaqartissimasinnaasartik pissarsiarisimagaat. 

 

Apeqqutip aappaa eqqarsaatigalugu paasissutissiissutigisinnaavara nunaqarfinni innut-

taasuni akiitsullit soorunami aamma akiliisinniarneqartartut. 

Akiliisitsiniartarnerli tamanna pingaarnermik pisarpoq akissarsiassaniit ilanngaassuinik-

kut aamma akilersuinissamik isumaqatigiissutitigut, pigisanik arsaarinnilluni akiliisitsi-

niartarnerit qaqutiguinnaq pisarput. 

 

Tamatumunnga pissutaanngilaq nunaqarfinni akiliisitsiniartarnissap tunulliunneqarnera, 

nunaqarfinnili pigisanik aalaakkaasunik arsaarinninnikkut akiliisitsiniarsinnaaneq sunniu-

teqarpallaarsinnaanngilaq, tassa kingornatigut pigisaq nalilik pinngitsaaliinikkut tuniniar-

neqarsinnaanngiusarmat imaluunniit innuttaasut akiitsuisa ilaannakortumik isertinnissaat 

ajornarmat. 

Nunaqarfimmiuttaaq angallataat aalisarnermilu atortui "pisariaqavitsitat"-nik taaneqartar-

tut ilagaat, maleruagassat malillugit akiitsulik aningaasanik pigisanillu inuuniarnermini 

pinngitsoorsinnaanngisaminik arsaarneqarsinnaanngilaq. 

 

Neriuppunga qulaaniittut apeqqutinnut naammattumik akissutaassasut. 

 

 

 

 

Inussiarnersumik inuulluaqqusillunga 

 

 

 

Palle Christiansen 

